
 

ARRUNTA 

A KASUA – 1. zatia 

 

 

Bizkaiko Foru Aldundiaren 131/2020 Foru Dekretuak, abenduaren 29koak, 

Euskara, Kultura eta Kirol Sailaren Egitura Organikoari buruzko Erregelamendua 

onesten duenak, adierazten du hari dagokiola Bizkaiko ondare historiko-kulturala 

ikertzeko, kontserbatzeko, zabaltzeko eta kudeatzeko eskumena. 

 

Ildo horretan, Bizkaiko Foru Aldundiak, Euskara, Kultura eta Kirol Sailaren bitartez, 

2023. urtean zehar egiten diren Bizkaiko ondare etnografikoa1 zaindu, ikertu eta 

zabaltzeko jarduerak egiteko foru-dirulaguntzen oinarri arautzaileak eta deialdia 

onetsi nahi ditu. Dirulaguntza horiek norgehiagoka-araubidearen arabera 

arautzen dira. 

 

Dirulaguntza horien onuradunak Bizkaiko Lurralde Historikoko irabazi-asmorik 

gabeko erakunde pribatuak izan daitezke, baldin eta haien helburua Bizkaiko 

kultura-tradizioekin eta ondare etnografikoarekin lotuta badago, dirulaguntza 

ematea justifikatzen duen jarduera bat egitea aurrez ikusi badute eta 

maiatzaren 31ko 5/2005 Foru Arauaren 12. artikuluan jasotako egoeretako 

batean ez badaude, eta, gainera, berez dagozkien erregistroetan izena 

emanda badaude. 

 

Foru-dekretuaren proiektu hori ez zegoen aurreikusita sailaren 2020-2023 aldirako 

Dirulaguntzen Plan Estrategikoan, zeina sailaren titular den foru-diputatuaren 

azaroaren 10eko 2255/2022 foru-aginduaren bidez onartu baitzen. Hori dela eta, 

plan hori aldatu egin da gerora, bertan dirulaguntzen lerro hori sartzeko. 

 

Bestalde, 2023rako Urteko Araugintza Planean ere ez da agertzen, eta 

gorabehera hori agerian geratzen da arau-ekimen honen administrazio-

izapidetzea egiterakoan. 

 

Herri Administraziorako eta Erakunde Harremanetarako Saileko Lege 

Aholkularitzarako Zerbitzuak legezkotasun-txostena eragozpenik gabe idatzi 

ondoren, testua aurkeztu egin du, ondoren aztertu eta onesteko. 

 

Foru Dekretua 2023ko martxoaren 21ean onetsi ondoren (Bizkaiko Aldizkari 

Ofizialean argitaratua, 60. zenbakian, martxoaren 27an, astelehenekoan), 

ikusten da nahi gabeko akats bat gertatu dela 17. oinarrian (Justifikatzeko epea 

eta modua) adierazitako justifikazio-epemugan,  

 

hau dioen lekuan:  

 
1 Ondare etnografikotzat hartzen da komunitate baten kultura tradizionalaren alderdi material, sozial 
edo espiritualen adierazgarri diren edo izan diren ondasun higigarrien eta higiezinen eta ezagutzen 
eta jardueren multzoa. 

1. Onuradunek Bizkaiko Foru Aldundiko Euskara, Kultura eta Kirol Sailean justifikatu 

beharko dute proiektua egin dela, dirulaguntza emateko oinarri izan ziren 

baldintzak bete direla eta diruz lagundutako proiektuaren amaierako 

zenbatekoaren gastua aplikatu dela, 2023ko otsailaren 27ra arteko (egun hori 

barne) aurkezpenaren bidez. 

 

 — hau esan behar du:  

 

1. Onuradunek Bizkaiko Foru Aldundiko Euskara, Kultura eta Kirol Sailean justifikatu 

beharko dute proiektua egin dela, dirulaguntza emateko oinarri izan ziren 

baldintzak bete direla eta diruz lagundutako proiektuaren azken zenbatekoaren 

gastua aplikatu dela, 2024ko otsailaren 27ra arteko (egun hori barne) 

aurkezpenaren bidez. 

 

Akatsa zuzenduta, eta eskabideak aurkezteko epea irekita (2023ko apirilaren 

17tik –astelehena– maiatzaren 19ra –ostirala–), hainbat inguruabar gertatu dira: 

 

- XXXX jaunak, kultura-elkarte bateko buruak, 2023ko apirilaren 18an (asteartea), 

berraztertzeko errekurtsoa aurkeztu zuen elkarte horren izenean foru-dekretu 

arautzailearen aurka, uste izanik dekretu horretan ezarritako balorazio-irizpideak 

ez direla objektiboak eta kalte nabarmena egiten dietela berea bezalako 

erakundeei.  

 

- Bestalde, YYYY jaunak telefono bidezko kontsulta bat egin zuen (idazki bat ere 

aurkeztu gabe eta datu pertsonalik eman gabe) pertsona fisikoek deialdi horren 

babesean benetan eskabiderik aurkeztu ezin dutela baieztatzeko. Deialdi hau 

kudeatzen duen Kultura Ondarearen Zerbitzuak telefonoz jakinarazi zion ezen, 

foru-dekretu arautzailean agertzen den bezala, oinarrietan zehaztutako 

baldintzak betetzen dituzten Bizkaiko Lurralde Historikoko irabazi-asmorik gabeko 

erakunde pribatuek soilik aurkeztu ahal izango dutela eskabidea, baina pertsona 

fisiko batek ezin izango duela inola ere eskabiderik aurkeztu. Ondorioz, deialdian 

eskabiderik ez aurkeztea erabaki zuen. 

 

- Bestalde, bi eskatzaile harremanetan jarri ziren deialdia kudeatzen duen Kultura 

Ondarearen Zerbitzuarekin, eta adierazi zuten zailtasun teknikoak izaten ari zirela 

eskabideak egoitza elektroniko bidez aurkezteko. 

 

Administrazio Elektronikoaren Atalak, «Lantik S.A M.P.»ri behar zituen datuak 

eskatu ondoren, jakinarazi zuen bai, egiazki, gorabehera teknikoren bat egon 

zela Bizkaiko Foru Aldundiaren Egoitza Elektronikoan (www.ebizkaia.eus) 2023ko 

maiatzaren 8 eta 9an. Eragina honako hau izan zen:  

• 2023ko maiatzaren 8an, egoitza elektronikoko izapideen bilatzailea ez zen 

egon eskuragarri, arazo tekniko bat izan zelako egun osoan zehar.  

• Maiatzaren 9an, arazoak izan ziren egoitza elektronikoan eta oro har ezin 

izan zen erabili, eta, ondorioz, ezin izan zen egoitza elektronikora sartu 

izapideak egiteko.  

•  

 

Gertatutako gorabeherak konpondu ondoren, eskabideak baloratzeko 

izendatutako Epaimahai Kalifikatzaileak proposamena foru-diputatuari aurkeztu 

zion, eta Euskara, Kultura eta Kiroleko foru-diputatuaren abuztuaren 14ko 

209/2023 Foru Agindua eman zen. Agindu hori Bizkaiko Aldizkari Ofizialean 

argitaratu zen, 2023ko abuztuaren 21ean (astelehena). Deialdian bertan 

ezartzen da deialdia ebazten duen foru-agindua Bizkaiko Aldizkari Ofizialean 

argitaratuz jakinaraziko zaiela eskabidea aurkeztu duten erakunde interesdunei. 

Aldi berean, egoitza elektronikoan agertuta ere jakinaraziko dela adierazten da. 

 

2023ko abuztuaren 28ko (astelehena) sarrera-erregistroarekin, YYYY jaunak 

eskaera bat aurkeztu zuen datu pertsonalak babesteko eskubideak baliatzeari 

buruz, eta adierazi zuen deialdi horren ondorioz Bizkaiko Foru Aldundiko Euskara, 

Kultura eta Kirol Saileko Kultura Zuzendaritza Nagusiarekin duen harremanean ez 

zuela nahi bere datuak inola ere biltegiratu, tratatu edo agertzea. 

 

Egindako eskaerari erantzunez, Kultura Zuzendaritza Nagusiari dagozkion datu-

baseak aztertu eta egiaztatu ondoren, ikusi zen ez zegoela haietan 

interesdunaren datu pertsonalik. Eskaerari erantzuteko eman zen ebazpena 

2023ko irailaren 25ean (astelehena) jakinarazi zen, eta hala dago jasota, baina 

YYYY jaunak uko egin zion ebazpena jasotzeari. 

 

Ebazpen hori jakinarazi aurretik, 2023ko irailaren 22an, ostirala, YYYY jaunak beste 

idazki bat aurkeztu zuen. Bertan, honako hau adierazten zuen: «Datuak 

Babesteko Lege Organikoaren gaineko eskubidea baliatzeko BFAra edo 

erakunde bereko edozein atal edo sailetara aldez aurretik bidalitako edozein 

eskaerari uko egiten dio eta eskaera hori ezabatzeko eskatzen du, baita data 

hori baino lehen igorritako edozein komunikaziori ere». Horrekin batera, beste 

eskaera bat aurkeztu zuen, honako hau adieraziz: «kontuan hartu behar da». 

 

Bigarren eskaera hori izapidetzen ari zen bitartean, eta zegokion ebazpena 

jakinarazteko denborarik gabe, YYYY jaunak beste eskaera bat aurkeztu zuen, 

aurrekoaren eduki berberekin, eta horrela hurrenez hurren; hala, 10 eskaera 

baino gehiago metatu ziren, guztiak ere berdinak interesdunaren asmo edo uziei 

dagokienez. 

 

-------------------- 

Irizpide hauek hartuko dira kontuan galdera bakoitzari dagokionez: 

- Araudiaren ezagutza eta interpretazio egokia. 

- Planteamenduaren sistematika. 

- Ideien argitasuna eta ordena. 

- Idatziz adierazteko gaitasuna. 

- Egitatezko egoerarekin zuzenean lotutako ekarpen 

pertsonala. 

 

 

 

 

 

 

 

 

 

 

 

ERANTZUN GALDERA HAUEI, ERANTZUNAK ARRAZOITUTA: 

 

 

1.- Adierazi arau-esparru juridikoa. (1 puntu) 

 

 

2.-Noiz eta nork onartu behar du Urteko Araugintza Plana? (1 puntu) 

 

 

 

3.- Ikuspuntu juridikotik, ba al dago xedapen-proiektu hori 2023ko ekitaldian 

izapidetu eta onartzerik? (1,50 puntu) 

 

 

 

4.- Akatsa ikusi ondoren, zuzendu al daiteke? Kasu horretan, zer prozedura 

aplikatu ahal izango litzateke? (1 puntu) 

5.- XXXX jaunak aurkeztutako berraztertze-errekurtsoari dagokionez, zein 

ebazpen eman behar du Administrazioak? (1,50 puntu) 

 

 

6.- Sortutako gorabehera teknikoari dagokionez, legez erabaki al daiteke 

eskabideak aurkezteko epea luzatzea? Kasu horretan, nola izapidetuko 

litzateke? (1 puntu) 

 

 

7.- Oinarriek ezarri dutenez, eskabideak ebazteko eta ebazpena jakinarazteko 

gehieneko epea hiru (3) hilabetekoa izango da, eskabideak aurkezteko epea 

amaitzen denetik zenbatzen hasita. Gorabehera teknikorik egon ez balitz, noiz 

amaituko litzateke epea? Ebazteko foru-agindua epearen barruan ebatzi eta 

jakinarazi al da? Foru-dekretuan ebazteko gehieneko eperik ezarri ez balitz, noiz 

amaituko litzateke epe hori? (1 puntu) 

 

 

8.- YYYY jaunak 2023ko abuztuaren 28an bere eskubideen alde egindako 

eskaerari dagokionez, zein da eskaera ebazteko epea? (1 puntu) 

 

 

9.- Hainbeste erreklamazio aurkeztu ondoren, zeintzuk dira Administrazioak 

dituen aukerak? (1 puntu) 

 

 

 
Bilbon, 2024ko apirilaren 30ean 


